
23

Allôa ô reven a-ô son da campanetta,

E ravvivôu da-ô fresco da mattiña,

O l'arve i êuggi, ô l'ïsa sciù, ô s’assetta,

E ô se regorda da so scappadiña

Vedendo in tæra a corda maledetta;

Allôa giandose a stento ô se strasciña

Co-i pê e co-ê moen confuso e mezo morto

Pe ascondise in quarche angolo de l'orto.

Scibben che ô se mesciasse malapeña

Pe un seguito de fite, che ô molesta

A-ô collo, a l'osso sacro, a-ô fî da scheña,

E pe-i gren doî de stêumago, de testa,

E de pansa de ciù per via da çeña

Che quella nêutte a gh’é restâ indigesta;

Pù a son de sforsci, giudicando pezo

Che ô moî l'obbrobrio, ô s’é levôu da mezo.

I fratti intanto pe cantâ l'ôfizio

Essendose levæ primma do sô,

S’ëan maveggiæ de no trovâ ô novizio

Nò in cöu, nè in stanza, nè in to corridô:

Cose pensâne, non avendo indizio

Do fæto, no-ô saveivan manco lô;

E fin a l'ôa de toa de quello brutto

Caxo notturno ean stæti a-ô scûo do tutto.

Ma ô cuxinatto essendo ä fin nell’orto

Andæto pe arrechêugge l’insalatta,

Do tristo zêugo subito ô s’è accorto

A-a corda rotta e a-i segni da gran patta;

E allôa ô fa in gio pe trovâ vivo o morto

O delinquente uña riçerca esatta;

E ô trêuva infin in mezo da porcaia

In t’un recanto cioso pe-a pollaia.

